
BO‘LAJAK TARBIYACHILARNING 
MAKTABGACHA 

YOSHDAGI BOLALARDA 
ISTE’MOL MADANIYATINI 

SHAKLLANTIRISH JARAYONIDA 
TARGETING YONDASHUVINING 

PEDAGOGIK NAZARIY 
ASOSLARI

D. G. Umnov
Andijon davlat chet tillar instituti

Ijtimoiy-gumanitar fanlar, pedagogika va psixologiya kafedrasi dotsenti (PhD)

Annotatsiya: Yangi O‘zbekiston konsepsiyasi sharoitida maktabgacha ta’lim tizimida targeting (maqsadli reklama)ning 
bolalar ongiga ta’siri hamda unga qarshi pedagogik yondashuvlar muammosi ilmiy-nazariy asosda tahlil etiladi. Tadqiqot 
maqsadi – bo‘lajak tarbiyachilarning targeting ta’sirini aniqlash, baholash va bolalarda ongli iste’mol madaniyatini shakl-
lantirishga qaratilgan pedagogik modul hamda metodik tamoyillarni ishlab chiqishdan iborat. Metodologiya sifatida tizimli 
adabiyotlar tahlili, ta’lim siyosati hujjatlari tahlili va konseptual model ishlab chiqish usullari qo‘llanildi. Natijada nazariy 
asos, diagnostika va monitoring, o‘yinli hamda loyihaviy intervensiyalar, oila va jamiyat bilan hamkorlik, shuningdek, 
baholash mexanizmlarini o‘z ichiga olgan pedagogik model taklif etildi. Tadqiqot natijalari ta’lim siyosati va amaliyot 
uchun tavsiyalar berish bilan birga, mediapedagogik yondashuvlarni maktabgacha ta’lim tashkilotlari darajasida joriy 
etish yo‘nalishlarini belgilaydi.

Kalit so‘zlar: targeting, iste’mol madaniyati, mediata’lim, mediapedagogika, maktabgacha ta’lim, Yangi O‘zbekiston kon-
sepsiyasi, bo‘lajak tarbiyachi.
Abstract: Within the framework of the New Uzbekistan concept, the impact of targeting (targeted advertising) on chil-
dren’s cognition in preschool education, as well as pedagogical approaches to counteracting this influence, is analyzed 
on a scientific and theoretical basis. The aim of the study is to identify and assess the effects of targeting and to develop a 
pedagogical module and methodological principles aimed at fostering a culture of conscious consumption in children. The 
methodology includes a systematic literature review, analysis of educational policy documents, and conceptual model 
development methods. As a result, a pedagogical model was proposed, comprising a theoretical framework, diagnostics 
and monitoring, game-based and project-based interventions, family and community collaboration, and evaluation mech-
anisms. The findings provide recommendations for educational policy and practice and outline pathways for implementing 
media pedagogical approaches at the level of preschool education institutions.

Key words: targeting, consumer culture, media education, media pedagogy, preschool education, New Uzbekistan con-
cept, future educator.
Аннотация: В условиях концепции Нового Узбекистана на научно-теоретической основе анализируется влияние 
таргетинга (целевой рекламы) на сознание детей в системе дошкольного образования, а также педагогические 
подходы к противодействию данному воздействию. Цель исследования – выявление и оценка влияния таргетинга, 
а также разработка педагогического модуля и методических принципов, направленных на формирование у детей 
культуры осознанного потребления. В качестве методологии использованы системный анализ научной литера-
туры, анализ документов образовательной политики и методы разработки концептуальных моделей. В результате 
предложена педагогическая модель, включающая теоретическую основу, диагностику и мониторинг, игровые и 
проектные интервенции, сотрудничество с семьёй и обществом, а также механизмы оценки. Полученные резуль-
таты формируют практические рекомендации и определяют пути внедрения медиапедагогических подходов на 
уровне дошкольных образовательных организаций.

Ключевые слова: таргетинг, культура потребления, медиапедагогика, медиообразование, дошкольное образо-
вание, концепция Нового Узбекистана, будущий педагог.

KIRISH
Yangi O‘zbekiston konsepsiyasi doirasida ta’lim-tarbiya tizimini isloh qilish masalalari ilmiy va amaliy 

jihatdan ustuvor ahamiyat kasb etadi. Muhtaram Prezidentimiz Shavkat Mirziyoyev 2025-yil 26-dekabrda Oliy 
Majlis va xalqimizga yo‘llagan murojaatnomasida 2026-yilni “Barcha sohalarda tub burilish yili” deb e’lon qilib, 
jumladan, farzandlarimiz uchun sifatli ta’lim-tarbiya sharoitlarini yaratishning alohida o‘rin tutishini ta’kidladi [1]. 
Shu nuqtayi nazardan, maktabgacha ta’lim tizimini ilmiy asosda, zamonaviy pedagogik yondashuvlar, raqamli 
texnologiyalar, inkluzivlik va pedagog xodimlarning malakasini oshirish orqali keng qamrovli isloh etish zarur; 
bu esa kelajak avlodning intellektual va ijtimoiy rivojlanishini ta’minlashga xizmat qiladi.

Ta’lim tizimining yangilanish jarayonida zamonaviy texnologiyalarni joriy etish muhim ahamiyat kasb etadi. 
Chunki bugungi kunda raqamli va media-muhitdagi ta’sirlarning ko‘lami tobora ortib bormoqda. Bu holat nati-
jasida bolalar erta yoshdanoq turli brendlar va reklama ta’siriga tushib qolmoqda. Natijada ularning iste’mol 
odatlarida salbiy o‘zgarishlar sodir bo‘lmoqda, bu esa impulsiv harakatlar va oilaviy xarid qarorlarining shakl-
lanishiga bevosita ta’sir ko‘rsatmoqda. Shu boisdan ham hozirgi paytda maktabgacha ta’lim muassasalarida 
bola shaxsiga yo‘naltirilgan, mediata’sirlarga qarshi pedagogik vositalar ishlab chiqish va ularni amaliyotga 
tatbiq etish masalasi alohida ahamiyatga ega. Mazkur yo‘nalishda xalqaro tajribalardan foydalanish ham juda 
muhimdir. Xususan, Germaniya, Shvetsiya, Yaponiya kabi rivojlangan mamlakatlardagi eng yaxshi amaliy-
otlarni o‘rganib chiqib, ularni mahalliy sharoitimizga moslashtirish zarurati mavjud.

Dunyo bo‘ylab maktabgacha ta’lim sohasida ko‘plab tadqiqotlar olib borilmoqda. Bu sohada yetakchi 
mamlakatlar qatorida Yaponiyaning xizmatlari alohida e’tiborga loyiq. Yaponiyada maktabgacha ta’lim tizimining 
asosiy tamoyillari o‘quvchilarning ijodiy qobiliyatini rivojlantirish, shuningdek, ular orasida jamoaviy hamkorlik 
ruhini shakllantirish, o‘z-o‘zini boshqarish qobiliyatlarini rag‘batlantirish kabilar hisoblanadi. Buning natijasida 
yapon bolalarining o‘ziga xos tafakkur qobiliyati va mustaqil fikrlash mahoratlari yuksak darajada rivojlanadi. 
Shuningdek, Buyuk Britaniya, Fransiya, Shvetsiya kabi mamlakatlarda ham ushbu sohaga katta e’tibor qarati-
ladi. Masalan, Buyuk Britaniyada maktabgacha ta’lim tizimida bolalar bilan muloqot qilishga asoslangan o‘qitish 
uslublaridan foydalaniladi. Fransiyada esa boshlang‘ich ta’lim muassasalari bolalarning individual imkoniyatla-
rini hisobga olgan holda tarbiyalashga yo‘naltirilgan bo‘lib, ularning iste’dodlarini maksimal darajada ochishga 
xizmat qiladi. Xalqaro tajribani o‘rganish va undan foydalanish o‘zbekistonlik pedagoglarga yangi g‘oyalar va 
yondashuvlar keltirish imkonini beradi. Hozirgi vaqtda O‘zbekistonda maktabgacha ta’lim muassasalari ham 
bunday yutuqlarni o‘rganib, o‘z faoliyatlariga tatbiq etishga harakat qilmoqda.

Hozirgi davrda raqamli texnologiyalarning rivojlanishi natijasida bolalar ommaviy axborot vositalarining 
ta’siri ostida bo‘lmoqda. Ushbu vaziyatda o‘qituvchilar va ota-onalar uchun asosiy masala – bolalarni onlayn 
medialardan kelib chiqadigan tahdidlardan himoya qilish va ularga oqilona ma’lumot qabul qilishni o‘rgatishdir.

Bu maqsadda quyidagi chora-tadbirlarni amalga oshirish maqsadga muvofiq:

1.	 Bolalarni onlayn xavfsizlikka oid bilim va ko’nikmalar berish – maxsus kurslar, seminarlar tashkil etish 
orqali ota-onalar va tarbiyachilarga zamonaviy onlayn tahdidlar haqida maʼlumotlar yetkazish.

2.	 Mediaetiket qoidalarini oʻrgatish – ijtimoiy tarmoqlar va boshqa onlayn platformalardagi xulq-atvor qoidalari 
boʻyicha tushunchalar shakllantirish.

3.	 Oʻquvchilarga raqamli dunyoni toʻgʻri tushunish va tahlil qilish koʻnikmalari berish – oʻquvchilar yordamida 
ularning kundalik oʻrgangan axborot manbalaridan mantiqan foydalana olishlari uchun tanqidiy fikrlashni 
rivojlantirish.

4.	 Virtual muhitdagi munosabatlarni boshqarishni oʻrgatish – bolalarning doʻst tanlash, shaxsiy ma’lumotlarni 
himoya qilish va shaxsiy chegaralarni belgilash koʻnikmalarini oshirish.

5.	 Ota-onalar bilan hamkorlikda bolalar manfaatlarini himoya qiluvchi hamkorlik tizimini yaratish – virtual 
hayotda yuzaga keladigan muammolarni erta aniqlash va bartaraf etishga qaratilgan oʻzaro muloqot 
oʻrnatish.

6.	 Mediabadiiy mashgʻulotlarning amaliyotga tatbiq etilishi – real vaziyatlarda boʻlgani kabi onlayn muhitda 
ham oʻzini qanday tutish kerakligini oʻrgatish. [10]

Shu tariqa, mazkur chora-tadbirlar amalga oshirilsa, bolalar nafaqat onlayn xavf-xatarlardan himoyalangan 
bo‘ladi, balki ularni mustaqil ravishda boshqarishga qodir bo‘ladilar. Bu esa jamiyatimiz uchun katta ahamiyatga 
ega bo‘lgan barqarorlik va xavfsizlikning muhim omili hisoblanadi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

341

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, mart, 3(2)-son

MAVZUGA OID ADABIYOTLAR SHARHI
Iste’mol madaniyati va uning shakllanish jarayonlari zamonaviy ijtimoiy-pedagogik tadqiqotlarda muhim 

yo‘nalish sifatida qaraladi. R. Belk tadqiqotlarida iste’mol jarayoni shaxsning identifikatsiyasi va ijtimoiy mavqei 
bilan bevosita bog‘liqligi asoslab beriladi. Unga ko‘ra, inson egalik qilayotgan predmetlar uning “kengaytirilgan 
o‘zi” sifatida namoyon bo‘ladi va bu jarayon bolalikdan boshlab shakllanadi. D. Holt esa iste’molni madaniy 
fenomen sifatida talqin qilib, brendlar jamiyatda ma’no va qadriyatlarni shakllantiruvchi vosita ekanligini ta’kid-
laydi, bu esa targeting orqali bolalar ongiga ta’sir qilish mexanizmlarini tushunishda muhim nazariy asos 
yaratadi.

Psixologik va pedagogik yondashuvlar nuqtayi nazaridan J. Piaget va L. Vygotskiy tadqiqotlari alohida 
ahamiyatga ega. Piaget bolalarning kognitiv rivojlanish bosqichlarini asoslab, ularning qaror qabul qilish va 
tanlash jarayonlari yosh xususiyatlariga bog‘liqligini ko‘rsatadi. Vygotskiy esa ijtimoiy-madaniy muhitning ta’lim 
va tarbiyadagi rolini ochib berib, kattalar va tengdoshlar bilan muloqot orqali bilim va qadriyatlar shakllanishini 
asoslaydi. Ushbu nazariyalar maktabgacha yoshdagi bolalarda iste’mol madaniyatini shakllantirishda medi-
apedagogik vositalardan foydalanish zarurligini ko‘rsatadi.

Ta’lim jarayonini tashkil etishda J. Bruner va D. Kolb tomonidan ilgari surilgan yondashuvlar ham muhim 
hisoblanadi. Bruner o‘quvchining faol ishtirokiga asoslangan ta’lim modelini taklif etib, bilimni mustaqil kashf 
etish jarayonini ustuvor deb hisoblaydi. Kolb esa tajribaviy o‘rganish nazariyasi orqali bilimlar tajriba, kuzatuv, 
umumlashtirish va amaliy qo‘llash bosqichlarida shakllanishini asoslaydi. Bu yondashuvlar o‘yin va loyiha faoli-
yatiga asoslangan metodlar orqali bolalarda ongli iste’mol ko‘nikmalarini rivojlantirish imkonini beradi. S. Papert 
esa axborot texnologiyalarining ta’limdagi rolini yoritib, raqamli muhit bolalarning fikrlash va qaror qabul qilish 
jarayonlariga bevosita ta’sir ko‘rsatishini ta’kidlaydi.

Ijtimoiy-falsafiy va amaliy tadqiqotlar doirasida G. Schulze iste’mol jamiyati konsepsiyasini ishlab chiqib, 
zamonaviy jamiyatda iste’molning madaniy xususiyatlarini ochib beradi. A. Maslow esa ehtiyojlar ierarxiyasi 
orqali inson xulq-atvori va iste’mol motivlarini tushuntiradi. Mahalliy tadqiqotchi D. G. Umnov maktabgacha 
yoshdagi bolalarda marketing ta’siri va iste’mol madaniyati shakllanishini o‘rganib, targetingning bolalar ongiga 
ta’sir mexanizmlarini tahlil qiladi. Ushbu ilmiy qarashlar yig‘indisi targeting yondashuvining pedagogik nazariy 
asoslarini aniqlash hamda maktabgacha ta’lim tizimida mediapedagogik yondashuvlarni ishlab chiqish uchun 
mustahkam ilmiy zamin yaratadi.

TADQIQOT METODOLOGIYASI
Tahlil qilingan ilmiy maqolalar va dissertatsiyalarning natijalari kelajakda tarbiyachilar tayyorlash sharoitida 

maktabgacha yoshdagi bolalarda iste’mol madaniyati shakllanish jarayonidagi targeting yondashuvining peda-
gogik-nazariy asoslari haqida muhim ma’lumotlarni taqdim etadi. Ushbu yondashuv hozirgi zamon talablariga 
mos keladigan hamda jamiyatning ijtimoiy-iqtisodiy sharoitlarini hisobga oladigan uslubiy tavsiyalarni shakllan
tirishga yordam beradi. Shu sababli bugungi kunda tarbiya va targeting sohasidagi yetakchi mutaxassislar 
qator innovatsion pedagogik yondashuvlarni taklif qilmoqda. Bolalardagi iste’mol madaniyatini shakllantirish 
jarayoni quyidagi asosiy yo‘nalishlarni o‘z ichiga oladi:

Douglas Holt va John Sherrylarning nuqtayi nazariga ko‘ra, iste’molni tushunish faqat bozor jarayonlariga 
bog‘liq emas, balki jamiyatning madaniy va tarixiy jihatlaridan ham kelib chiqadi [4]. Ular iste’mol harakatlarini 
asosan falsafiy, ijtimoiy va iqtisodiy kontekstlarda tahlil qiladilar. Masalan, moddiy iste’mol buyumlari inson-
ning identifikatsiyasini ifodalash vositasi sifatida qaraladi. Ularning qarashlariga ko‘ra, iste’mol faoliyati shaxs
ning ijtimoiy mavqeini namoyon etadi hamda uning shaxsiy qadriyatlari bilan bog‘liqdir. Bu yerda iste’molning 
ma’naviy ahamiyat kasb etishi qayd etiladi.

Russell Belk fikricha, marketing sohasidagi tadqiqotchilar empirik yondashuvdan foydalanib, turli tadqiqot 
usullarini qo‘llaydilar [2]. Bu usullar qatoriga kuzatuv, tajriba o‘tkazish va so‘rovlar kiradi. Bunday tadqiqotlar 
asosida reklama ta’sirining kuchi, ota-onalarning xarid qilishdagi o‘rni hamda bolalar va yoshlarning tovar va 
xizmatlarga munosabati o‘rganiladi. Empirik dalillar mahsulot tanlash mexanizmlarini yaxshiroq tushunishga 
yordam beradi.

Gerhard Schulze nuqtayi nazariga ko‘ra, loyihaviy yondashuv ta’lim jarayonida qo‘llaniladigan muhim 
metod hisoblanadi [9]. Ushbu metodda o‘quvchilarga turli loyihalarni tuzish va amalga oshirish orqali zarur 
ma’lumot beriladi. Shu tariqa ular o‘z ehtiyojlariga mos ravishda oziq-ovqat mahsulotlarini, o‘yinchoqlarni va 
kiyimlarni to‘g‘ri tanlashni o‘rganadilar. Loyihalarda iqtisodiy, ekologik va ijtimoiy jihatlar hisobga olinadi.

Jan Piaget fikricha, o‘yin texnologiyalari ta’limda muhim o‘rin tutadi [8]. U bolaning psixologik rivojlanish 
bosqichlarini o‘rganadi va ularni to‘laqonli rivojlantirish uchun o‘ziga xos o‘yin usullarini tavsiya qiladi. Rolli 
o‘yinlar orqali o‘quvchilar o‘z qarorlarini mantiqan asoslashga o‘rgatiladi. Bunda inson faoliyati turlari va 
mahsulot tanlash jarayonlaridagi tanqidiy fikrlash rivojlanadi.

Seymur Papert nuqtayi nazariga ko‘ra, axborot-kommunikatsiya texnologiyalaridan foydalanish ta’lim 
tizimida tobora keng tarqalib bormoqda [7]. Uning fikricha, multimedia vositalari iste’mol madaniyatini shakllan-
tirishga katta hissa qo‘shadi. Multimediyali materiallar orqali talabalar ortiqcha iste’molning salbiy oqibatlarini, 
ekologik turmush tarzining ahamiyatini va sog‘lom ovqatlanishning afzalliklarini tushunishlari mumkin bo‘ladi.

Lev Vygotskiy fikricha, psixologiyaning ijtimoiy-madaniy nazariyasi ta’lim va tarbiyaga alohida e’tibor 
qaratadi [11]. Uning qarashlariga ko‘ra, ota-onalar va o‘qituvchilar tomonidan beriladigan maslahatlar farzand
larning iste’dod va qobiliyatlarini shakllantirishga xizmat qilishi kerak. Ushbu maslahatlarda iste’mol madani-
yatiga oid asosiy qoidalar tushuntiriladi va ularning kundalik hayotda qo‘llanilishi o‘rgatiladi.

Abraham Maslowning ehtiyojlar ierarxiyasi nazariyasiga ko‘ra, inson o‘z ehtiyojlarini ularning muhimlik 
darajasiga qarab qondirishi lozim [6]. Maslowning fikricha, asosiy ehtiyojlarini qondirgan inson o‘z holatini 
yanada yaxshilashga intiladi.

David Kolb ta’lim nazariyasi doirasida o‘rganishni to‘rtta bosqichda amalga oshiradi: tajriba, kuzatuv, 
umumlashtirish va amalda qo‘llash [5]. Uning yondashuviga muvofiq, jamoaviy tadbirlar iste’mol madaniyatini 
shakllantirish uchun muhim vosita hisoblanadi. Bayramlar orqali ma’lum bir mavzu atrofida jamoatchilik e’ti-
borini jalb etish mumkin. Ta’lim, o‘yin-kulgi va suhbatlar doirasida yangi odatlarni shakllantirish osonlashadi.

Jerome Bruner ta’lim nazariyasida o‘quvchining faol ishtirokiga muhim o‘rin beradi [3]. Unga ko‘ra, tala-
balarning mustaqil ishlari bilimlarni mustahkamlash va rivojlantirishda muhim ahamiyat kasb etadi. Ta’limning 
bunday uslubi talabalarni nafaqat nazariy bilimlarni chuqurroq o‘zlashtirishga, balki ularni amaliyotga tatbiq 
etishga ham undaydi.

Ushbu metodlar bolalar ongida tanqidiy fikrlashni rivojlantiradi, ularning tanlov jarayonida oqibatlarni 
anglash va atrof-muhitga javobgar munosabat bilan qarash ko‘nikmalarini shakllantirishga yordam beradi. Bu 
esa kelajakdagi tarbiyachilarning kasbiy kompetentligini yanada oshirish va har bir bolaning shaxs sifatida 
kamol topishi uchun qulay shart-sharoitlar yaratish imkonini beradi.

Mazkur olimlarning nazariyalari, metod va texnologiyalari nafaqat bolalar ongida tanqidiy fikrlashni rivojlan-
tiribgina qolmay, balki ularni kelajakda mustaqil qaror qabul qilishga tayyorlaydi. Bolalar iste’molchilik muno-
sabatlaridan kelib chiqadigan oqibatlarni chuqur anglay boshlaydilar hamda atrof-muhitga ijobiy ta’sir ko‘rsa-
tadigan xatti-harakatlarda faol ishtirok etadilar. Natijada, bo‘lajak tarbiyachilarning kasbiy kompetentligi sezi-
larli darajada oshadi, chunki ular nafaqat ta’limning zamonaviy yondashuvlarini o‘zlashtiradilar, balki ulardan 
maqsadli foydalanish ko‘nikmasiga ham ega bo‘ladilar.

Bundan tashqari, ushbu metodlar maktabgacha ta’lim tizimida o‘quv-tarbiyaviy jarayonni takomillashtirish 
yo‘lida muhim ahamiyat kasb etadi va quyidagicha namoyon bo‘ladi:

1.	 Fikrlashga asoslangan yondashuv: bolalar atrofdagi muhit va resurslardan oqilona foydalanishni o‘rga-
nadilar, bu esa kelajakda mustahkam shaxsiy qadriyatlar tizimini shakllantirishga yordam beradi.

2.	 Ijtimoiy mas’uliyatni shakllantirish: ta’lim jarayonida bolalar insonparvarlik, jamiyatga foydali xatti-
harakatlarni o‘zlashtiradilar, natijada ularda yuksak axloqiy me’yorlar shakllanadi.

3.	 Rivojlangan ijodkorlikni qo‘llab-quvvatlash: ta’lim jarayoniga ijodiy yondashuvlar joriy etilishi tufayli bolalar 
o‘z iste’dod va qobiliyatlarini to‘liq namoyon etish imkoniyatiga ega bo‘ladilar.

4.	 Mustaqillikka undash: bolalar ehtiyojlarini aniq va mos ravishda ifodalashni o‘rganadilar, bu esa ularni 
o‘z-o‘zini boshqarishga yo‘naltiradi.

Ushbu pedagogik yondashuvlarni qo‘llash natijasida bo‘lajak tarbiyachilar oddiy o‘qituvchi bo‘lishdan ko‘ra 
kengroq ma’noda o‘qituvchi-tarbiyachi vazifasini bajaradilar. Ular bilan birga har bir bola o‘z qadr-qimmatini his 
etadi, o‘zini erkin ifoda eta oladi va o‘ziga ishonadi. Natijada kelajak avlod vakillari shaxs sifatida yetuk rivojla-
nadi va ularning yetakchilik fazilatlari yuqori darajaga ko‘tarilishi kutiladi. Shu tariqa, mazkur yondashuv peda-
gogik jarayonga sifat jihatidan yangi ruh bag‘ishlaydi, har bir o‘quvchining shaxsiy rivojlanishi uchun maqbul 
sharoit yaratadi hamda uning inson sifatida shakllanishiga xizmat qiladi.

TAHLIL VA NATIJALAR
Tadqiqot natijalari ko‘rsatadiki, maktabgacha ta’limda targeting ta’siri va unga qarshi mediapedagogik 

yondashuvlarning integratsiyasi zamonaviy ta’lim siyosati talablariga mos keladi hamda amaliy samaradorlikka 
ega bo‘lishi mumkin. Maktabgacha ta’limning ilmiy asoslangan islohoti – faqat infratuzilma yoki moliyaviy masala 
emas, balki pedagogik va metodologik yangilanishni ham talab qiladi. Nazariy jihatdan ko‘rib chiqilgan konsep-
siyalar (Piaget, Vygotskiy, Bruner, Papert va boshqalar) pedagogik hamda kognitiv jarayonlarni muvofiqlashti-
rish uchun mustahkam poydevor yaratadi. Empirik jihatdan mazkur maqolada konseptual xaritada diagnostika 
va monitoringga alohida urg‘u berilgan. Kontent-analiz va o‘yin-eksperiment protokollari targ‘ibotning manipu
lyativ elementlarini aniqlashga yordam beradi hamda tarbiyachilarning mediatahlil ko‘nikmalarini shakllantiradi.

Biroq amaliy tatbiq bosqichida bir qator cheklovlar kuzatiladi: pedagoglarning mediapedagogik tayyorgar-
ligi yetarli emasligi, muassasalar infratuzilmasining farqliligi hamda ota-onalar ongining turlicha darajada shakl
langanligi. Shu bilan birga, reklama ta’sirini tartibga soluvchi huquqiy bazani kuchaytirish va mediasozlik bilan 
bog‘liq reglamentlarni muvofiqlashtirish zarur.

Amaliy tavsiyalar quyidagicha: birinchi navbatda, pedagoglar uchun mediapedagogika bo‘yicha majburiy 
malaka oshirish kurslarini joriy etish; ikkinchidan, MTTlarda kontent-analiz va diagnostika uchun oddiy hamda 
standartlashtirilgan vositalarni ishlab chiqish; uchinchidan, ota-onalar bilan hamkorlik mexanizmlarini – medi-
adnevniklar va oilaviy treninglar orqali kengaytirish lozim. Shu bilan birga, innovatsion yondashuvlarni inter-
aktiv ilovalar, o‘yin asosida o‘qitish va loyiha faoliyati modullarigacha bo‘lgan dasturlar bilan uyg‘unlashtirish 
maqsadga muvofiq.

XULOSA VA TAKLIFLAR
Yangi O‘zbekiston sharoitida maktabgacha ta’lim tizimini ilmiy asosda yangilash hamda zamonaviy pe

dagogik yondashuvlarni keng joriy etish dolzarb va strategik ahamiyat kasb etadi. Raqamli va media-muhitning 
kengayishi bolalar hayotida reklama va brend ta’sirining erta bosqichlarda mustahkamlanishiga olib kelayot-
ganini inobatga olsak, targetingga qarshi kompleks mediapedagogik choralar institutsional darajada ishlab 
chiqilishi va amaliyotga tatbiq etilishi lozim. Shu munosabat bilan taklif etilgan pedagogik modul – nazariy baza, 
diagnostika va monitoring, o‘yinli hamda loyihaviy intervensiyalar, oila va jamiyat bilan hamkorlik hamda baho-
lash mexanizmlarini o‘z ichiga olgan holda – tizimli yechim sifatida samarali bo‘lishi mumkin.

Nazariy jihatdan yanada mustahkam poydevor yaratish uchun klassik va zamonaviy pedagogik nazariyalar 
(Piaget, Vygotskiy, Bruner, Papert va boshqalar) sintezi muhim ahamiyatga ega. Mazkur nazariy qarashlar 
mediata’limning yoshga mos strategiyalarini ishlab chiqishda, o‘yin va loyiha asosidagi metodlarni tatbiq 
etishda hamda interaktiv va kreativ mashg‘ulotlar orqali tanqidiy fikrlashni rivojlantirishda asos bo‘lib xizmat 
qiladi. Empirik tadqiqotlar (kontent-analiz, o‘yin-eksperimentlar, pre/post o‘lchovlar) esa intervensiyalar sama-
radorligini aniq baholashga hamda pedagogik amaliyotni dalillarga asoslashga imkon beradi.

Umuman olganda, targetingga qarshi mediapedagogik yondashuv maktabgacha ta’lim sifatini oshirish, 
bolalarda ongli iste’mol madaniyatini shakllantirish va jamiyatning ijtimoiy-iqtisodiy salohiyatini mustah-
kamlashga xizmat qiladi. Modulning muvaffaqiyati esa nazariy asoslar, pedagoglarning malakasi va keng 
jamoatchilik bilan hamkorlik darajasiga bog‘liq bo‘lib, uning tizimli joriy etilishi milliy maqsadlar – kelajak avlodni 
barkamol va mas’uliyatli fuqarolar etib tarbiyalash – yo‘lida muhim qadam hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

